
Iesu yn Llyfr Datguddiad
Beth welodd Ioan? (1)
(Datguddiad 1:9-18)

Ioan ydw i, eich cyd-Gristion. Fel chi dw innau hefyd yn dioddef, ond am fod Duw yn teyrnasu, dw i’n dal ati fel gwnaeth Iesu ei hun. Roeddwn i wedi cael fy alltudio i Ynys Patmos am gyhoeddi neges Duw a thystiolaethu am Iesu. 10 Roedd hi’n ddydd Sul, ac roeddwn i dan ddylanwad yr Ysbryd Glân. Yn sydyn clywais lais y tu ôl i mi, yn glir fel trwmped. 11 Dyma ddwedodd: “Ysgrifenna beth weli di mewn sgrôl, a'i anfon at y saith eglwys, sef Effesus, Smyrna, Pergamus, Thyatira, Sardis, Philadelffia, a Laodicea.” 
12 Dyma fi'n troi i edrych pwy oedd yn siarad â mi, a dyma beth welais i: saith canhwyllbren aur. 13 Yn eu plith roedd “un oedd yn edrych fel person dynol”. Roedd yn gwisgo mantell hir oedd yn cyrraedd at ei draed a sash aur wedi ei rwymo am ei frest.14 Roedd ganddo lond pen o wallt oedd yn wyn fel gwlân neu eira, ac roedd sbarc yn ei lygaid fel fflamau o dân.15 Roedd ei draed yn gloywi fel efydd mewn ffwrnais, a'i lais fel sŵn rhaeadrau o ddŵr.16 Yn ei law dde roedd yn dal saith seren, ac roedd cleddyf miniog yn dod allan o'i geg. Roedd ei wyneb yn disgleirio’n llachar fel yr haul ganol dydd. 
17 Pan welais e, dyma fi'n llewygu wrth ei draed. Yna cyffyrddodd fi â'i law dde, a dweud wrtho i: “Paid bod ag ofn. Fi ydy'r Cyntaf a'r Olaf, 18 yr Un Byw. Roeddwn i wedi marw, ond edrych! - dw i’n fyw am byth bythoedd! Gen i mae allweddi Marwolaeth a Byd y Meirw. 
Mae Iesu wedi ei ogoneddu (wedi ei godi i safle gwych, ysblennydd) yn y nefoedd – ac yn y darlleniad mae yna ddisgrifiad gwych ohono. Mae o mewn awdurdod:
1. Awdurdod dros, ac er mwyn ei bobl. 
Mae Iesu wedi cymryd cyfrifoldeb dros ei bobl. Roedd Adda (y dyn cyntaf – mae ei hanes yn llyfr Genesis) wedi gwrthod ei gyfrifoldeb ac wedi bod yn anufudd i Dduw. Cymrodd  Iesu gyfrifoldeb dros bechod drwy farw ar y groes ac mae o wedi ei ddyrchafu a’i ogoneddu yn y nefoedd.
Mae ganddo ddiddordeb mawr yn ei bobl. Ei eglwysi ef ydy’n heglwysi ni -  ac mae’n cymryd diddordeb ym mhob un: mae’n eu gwylio nhw, ac yn eu caru nhw. Ei feddwl e ohonon ni ddylai fod yn bwysig, nid be mae pobl eraill yn ei feddwl.

Roedd Ioan, yn y darlleniad, wedi gweld yr Arglwydd mewn gogoniant. Sut mae hyn yn berthnasol i ni yn ein heglwysi?

Roedd Ioan (awdur Llyfr Datguddiad) yn yr Ysbryd ar ddydd Sul – a chlywodd lais clir fel sŵn trymped. Yn yr Hen Destament pan fyddai’r utgorn yn cael ei chwythu byddai’n galw pobl i addoli. Mae’r Hen Destament yn gysgod o be ddigwyddodd yn y Testament Newydd.

Roedd Ioan yn gweld Iesu mewn ysblander a gogoniant. Yn Saesneg mae’n nhw’n dweud,  “It took my breath away”, ac yn wir disgynnodd Ioan yn fflat ar lawr, wedi ei lorio gan yr olygfa o weld Iesu mewn gogoniant.
Mae angen i ninnau hefyd sylweddoli mor fawr a gogoneddus ydy Iesu mewn gwirionedd – er mwyn i ni feddwl mwy ohono.  Allwn ni fyth feddwl yn rhy fawr o Iesu. Gallwn yn hawdd ei wneud yn llai nag y mae, a’i gyfyngu, ond allwn ni fyth feddwl gormod ohono. 
Beth welodd Ioan?
“Un yn edrych fel person dynol” – dyma eiriau sy’n atgoffa ni fod Iesu wedi bod ar y ddaear, ac wedi byw yma heb wneud unrhyw ddrwg. Mae’n disgrifio dynoliaeth Iesu – ei fod wedi cael profiad o fywyd ar y ddaear fel rydyn ni’n gwneud. Cafodd ei demtio yn fwy na ni ac eto llwyddodd i fod yn ufudd i Dduw drwy’r amser. Am ei fod wedi byw ar y ddaear fel person cyffredin mae Iesu’n ymwybodol o’n gwendidau ni, ac yn gallu cydymdeimlo â ni.
Y wisg – “Roedd yn gwisgo mantell hir oedd yn cyrraedd at ei draed a sash aur wedi ei rwymo am ei frest.”
Mae’r wisg i fod i’n hatgoffa ni am waith yr Archoffeiriad yn yr Hen Destament. Mae’r wisg hir yn arwydd o awdurdod a pharch. Pan oedd archoffeiriad yn yr Hen Destament yn mynd i mewn i’r cysegr sanctaidd (i bresenoldeb Duw) roedd enwau llwythau Israel wedi eu gwnïo ar ei wisg, ar y frest a’r ysgwydd – roedd yr Archoffeiriad yn cynrychioli ei bobl o flaen Duw. 
Dyma mae Iesu’n ei wneud.  Mae’n cario ein henwau ni, ei bobl, yn y nefoedd. Dyma ydy arwyddocâd y sash aur. Gall e byth ein anghofio ni am ein bod ni’n rhan ohono. Rydyn ni weithiau’n gallu ei anghofio e; ond mae’n amhosib iddo fe anghofio amdanon ni achos mae ein henwau ni gyda fe bob amser.

Iesu ydy’r Archoffeiriad Mawr, yn cynrychioli ei bobl o flaen Duw.
Y Gwallt – “Roedd ganddo lond pen o wallt oedd yn wyn fel gwlân neu eira,”

Yn yr Hen Destament (sef llyfr sanctaidd yr Iddewon, felly’n llyfr y byddai Iddewon y cyfnod yn gyfarwydd ag o), mae’n dweud,
Os ydy'ch pechodau chi fel coch llachar, gallan nhw droi'n wyn fel yr eira; Os ydyn nhw'n goch tywyll, gallan nhw fod fel gwlân. (Eseia 1:18)
Mae’r gwallt gwyn yn awgrymu purdeb Iesu ac mae’r ffaith fod y gwallt yn wyn hefyd yn ein hatgoffa ni fod Duw’n dragwyddol (yn byw am byth), ac nad ydy o’n heneiddio.
28  Oni wyddost, oni chlywaist? Duw tragwyddol yw'r Arglwydd a greodd gyrrau'r ddaear; ni ddiffygia ac ni flina, ac y mae ei ddeall yn anchwiliadwy. (Eseia 40:28 )

Mae Duw yn para yr un peth drwy’r amser, ac mae’n dda i ni sylweddoli hyn.
Ei lygaid – “...ac roedd sbarc yn ei lygaid fel fflamau o dân.”

Mae llygaid Iesu’n gweld popeth; does dim all guddio oddi wrtho. Dyn ni sy’n credu ynddo yn ffodus am ei fod o’n edrych arnon ni mewn cariad. Does dim pwrpas trïo cuddio unrhyw beth oddi wrth Dduw – mae e eisiau i ni ddod a chyflwyno’r cyfan iddo (trwy weddïo arno).
Mae yna lasers  sy’n gallu gwneud tyllau mewn dur - llygaid tebyg i lasers sydd gan Iesu. Mae e’n ddychryn i’w elynion. Os oes rhywun yn ddau-wynebog, yn rhoi act ymlaen ac eto’n rhywbeth arall y tu mewn, mae’n gwastraffu ei amser. Mae Iesu’n gweld pethau dyn ni ddim yn eu gweld.

